ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2022 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ»   ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ԴԵԿՏԵՄԲԵՐԻ 23-Ի N 2121-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

1․ Անհրաժեշտությունը․
Պայմանավորված է ՀՀ կառավարության  2022 թվականի հուլիսի 14-ի  թիվ  1091-Ն  որոշմամբ ստեղծված  «Ոստիկանության տեսալուսանկարահանող էլեկտրոնային համակարգերի կառավարման կենտրոն»  պետական ոչ առևտրային կազմակերպության ընթացիկ տարվա ծախսերը ֆինանսավորելու համար  միջոցներ նախատեսելու հանգամանքով։
2․ Կապը ռազմավարական փաստաթղթերի հետ․
	Որոշման նախագիծը բխում է ՀՀ կառավարության  2021-2026 թթ․  ծրագրով ամրագրված՝  հանցավորության դեմ պայքարում ոստիկանության ինստիտուցիոնալ կարողությունների զարգացմանն ուղղված աշխատանքներն առավել ինտենսիվ շարունակելու, հանցագործության դեպքերի բացահայտման առավել բարելավված ցուցանիշներ ապահովելու հիմնադրույթներից և այլն։
3․ Ընթացիկ իրավիճակը, խնդիրները  և կարգավորման բնույթը․ 
	ՀՀ կառավարության  2022 թվականի հուլիսի 14-ի  թիվ  1091-Ն  որոշմամբ սահմանված կարգով և ժամկետում` ս/թ հոկտեմբերի 20-ից ճանապարհային երթևեկության կանոնների պահպանման նկատմամբ տեխնիկական վերահսկողության էլեկտրոնային համակարգի կառավարման, շահագործման և տեխնիկական սպասարկման ծառայությունների մատուցումն իրականացվում է «Ոստիկանության տեսալուսանկարահանող էլեկտրոնային համակարգերի կառավարման կենտրոն»  պետական ոչ առևտրային կազմակերպության (այսուհետ՝ ՊՈԱԿ) կողմից։
	ՀՀ կառավարության  2022 թվականի հուլիսի 14-ի  թիվ  1091-Ն  որոշման համաձայն նորաստեղծ ՊՈԱԿ-ի  գործունեության նպատակն է տեխնիկական միջոցների (տեսախցիկներ, ֆոտոխցիկներ, արագաչափ սարքեր և այլն) օգտագործմամբ հանցագործությունների և վարչական իրավախախտումների հայտնաբերումը,  գործունեության առարկան՝  տեխնիկական միջոցներ (տեսախցիկներ, ֆոտոխցիկներ, արագաչափ սարքեր և այլն) տեղադրելու աշխատանքներ իրականացնելը, շահագործելը, սպասարկելը (այդ թվում՝ վերանորոգելը), դրանց օգտագործմամբ հանցագործություններ և վարչական իրավախախտումներ ամրագրելը, ճանապարհային երթևեկության անվտանգության ապահովման բնագավառի վարչական իրավախախտումների գործերով վարույթի նախապատրաստական աշխատանքներ իրականացնելը, իսկ այլ դեպքերում՝ լիազոր մարմնի պահանջով տեսալուսանկարահանող համակարգերով հավաքված տեղեկություններ օրենքով սահմանված կարգով տվյալ մարմնին տրամադրելը և այլն։ 
Գործունեության նպատակին և առարկային համահունչ ՊՈԱԿ-ի կանոնադրությամբ ամրագրված խնդիրների և գործառույթների իրականացման  նպատակով նախագծով  նախատեսվում է  հատկացնել դրամաշնորհ, որը մինչև ընթացիկ տարվա ավարտը՝ դեկտեմբեր ամիսը ներառյալ (2.5 ամսվա համար), ծախսերն ըստ ներկայացված հաշվարկների կազմում են 866.0 մլն. դրամ, որից՝ ՀՀ կառավարության թիվ 1598-Ն որոշմամբ արդեն իսկ հատկացվել է 559.0 մլն. դրամ, իսկ 307.0 մլն. դրամը ՀՀ ոստիկանության <<Սեքյուրիթի Դրիմ>>   ՍՊ ընկերության միջև կնքված պայմանագրի դադարեցման արդյունքում առաջացած մնացորդային գումարն է, որը հատկացվելու է մինչև տարեվերջ նախահաշվով նախատեսված տեխնիկական վերահսկողության էլեկտրոնային համակարգերի  կառավարման, շահագործման և տեխնիկական սպասարկման աշխատանքների անընդհատությունն ապահովելու նպատակով: 
Նախատեսվող 307.0  մլն․ դրամ  ծախսերը (ելքերը) ներառում են ավելացված արժեքի հարկը՝ 51.2 մլն. դրամի չափով (16.7) %, աշխատանքի վարձատրության և դրան հավասարեցված վճարումները 190.4 մլն․ դրամի չափով (62.0 % -ը), ապրանքների, աշխատանքների և ծառայությունների ձեռք բերման ծախսերը (ելքերը) 65.4 մլն․ դրամ գումարով  (21.3% -ը)։ 
ՀՀ կառավարության վերը նշված որոշմամբ ՊՈԱԿ-ի գործունեության նպատակին և առարկային համահունչ  մշակված  կազմակերպական կառուցվածքի հիման վրա  կազմված հաստիքացուցակով նախատեսվող հաստիքների թիվը  կազմում է  679 միավոր, ամսական 117,2 մլն․ դրամ աշխատավարձի ֆոնդով (միջին ամսական աշխատավարձը՝ 172,5 հազ․ դրամ)։ Աշխատանքի վարձատրությունը, գործունեության բնույթով պայմանավորված,  նախատեսվում է կազմակերպել ժամային և ամսական դրույքաչափերով։ Ըստ այդմ, 612 հաստիքային աշխատողի ամսական վարձատրությունը նախատեսվում է իրականացնել ժամային  դրույքաչափերով, ամսական 92,5 մլն․ դրամ աշխատավարձի ֆոնդով (միջին ամսական աշխատավարձը՝ 151,1 հազ․ դրամ) իսկ 67 -ինը՝  ամսական դրույքաչափերով, 24,7 մլն․ դրամ աշխատավարձի ֆոնդով (միջին ամսական աշխատավարձը՝ 368,0  հազ․ դրամ)։ 
	Նորաստեղծ ՊՈԱԿ-ի բնականոն գործունեության ապահովմանն անհրաժեշտ 65.4  մլն․ դրամը իր մեջ հիմնականում ներառում է՝ երթևեկության կանոնների նկատմամբ վերահսկողության համակարգերի պահպանման ծառայություններ՝ 31.3 մլն.դրամ, վարչական սարքավորումներ՝  28.9 մլն. դրամ,  որն ուղղվելու է սերվերային համակարգի և ծրագրային ապահովման կայուն և արագագործ աշխատանքն ապահովելու համար, արդի պահանջներին համապատասխանող  սարքավորումների ձեռք բերման  նպատակով: 
Վերոնշյալ կարգավորումները հնարավորություն կտան Կազմակերպությանը անցումային փուլն իրականացնել հնարավորինս առանց ցնցումների ապահովելով համակարգերի աշխատանքի անընդհատությունը: 
5. Նախագծի մշակման գործընթացում ներգրավված ինստիտուտները և անձինք.
ՀՀ ոստիկանություն։
6․ Ակնկալվող արդյունքը․
	ՀՀ ոստիկանության էլեկտրոնային համակարգերի  կառավարման, շահագործման և տեխնիկական սպասարկման աշխատանքների անընդհատության ապահովում, այդ համակարգերի  արդիականացում,  հանցագործությունների և վարչական իրավախախտումների դեպքերի հայտնաբերման կարողությունների բարելավում։ 


ՀՀ ոստիկանություն

